
ජනක  උවාච  ॥

අහෝ  නිරංජනඃ  ශාංතෝ  බෝධෝऽහං  ප්රකෘතේඃ  පරඃ  ।
ඒතාවංතමහං  කාලං  මෝහේනෛව  විඩංබිතඃ  ॥  2-1॥

යථා  ප්රකාශයාම්යේකෝ  දේහමේනං  තථා  ජගත්  ।
අතෝ  මම  ජගත්සර්වමථවා  න  ච  කිංචන  ॥  2-2॥

ස  ශරීරමහෝ  විශ්වං  පරිත්යජ්ය  මයාධුනා  ।
කුතශ්චිත්  කෞශලාද්  ඒව  පරමාත්මා  විලෝක්යතේ  ॥  2-3॥

යථා  න  තෝයතෝ  භින්නාස්තරංගාඃ  ඵේනබුද්බුදාඃ  ।
ආත්මනෝ  න  තථා  භින්නං  විශ්වමාත්මවිනිර්ගතම්  ॥  2-4॥

තංතුමාත්රෝ  භවේද්  ඒව  පටෝ  යද්වද්  විචාරිතඃ  ।
ආත්මතන්මාත්රමේවේදං  තද්වද්  විශ්වං  විචාරිතම්  ॥  2-
5॥

යථෛවේක්ෂුරසේ  ක්ලෘප්තා  තේන  ව්යාප්තෛව  ශර්කරා  ।
තථා  විශ්වං  මයි  ක්ලෘප්තං  මයා  ව්යාප්තං  නිරංතරම්  ॥
2-6॥

ආත්මාජ්ඤානාජ්ජගද්භාති  ආත්මජ්ඤානාන්න  භාසතේ  ।
රජ්ජ්වජ්ඤානාදහිර්භාති  තජ්ජ්ඤානාද්  භාසතේ  න  හි  ॥
2-7॥

ප්රකාශෝ  මේ  නිජං  රූපං  නාතිරික්තෝऽස්ම්යහං  තතඃ  ।
යදා  ප්රකාශතේ  විශ්වං  තදාහං  භාස  ඒව  හි  ॥  2-8॥

අහෝ  විකල්පිතං  විශ්වමජ්ඤානාන්මයි  භාසතේ  ।
රූප්යං  ශුක්තෞ  ඵණී  රජ්ජෞ  වාරි  සූර්යකරේ  යථා  ॥  2-9॥

මත්තෝ  විනිර්ගතං  විශ්වං  මය්යේව  ලයමේෂ්යති  ।
මෘදි  කුංභෝ  ජලේ  වීචිඃ  කනකේ  කටකං  යථා  ॥  2-10॥

අහෝ  අහං  නමෝ  මහ්යං  විනාශෝ  යස්ය  නාස්ති  මේ  ।
බ්රහ්මාදිස්තංබපර්යංතං  ජගන්නාශෝऽපි  තිෂ්ඨතඃ  ॥  2-
11॥



අහෝ  අහං  නමෝ  මහ්යමේකෝऽහං  දේහවානපි  ।
ක්වචින්න  ගංතා  නාගංතා  ව්යාප්ය  විශ්වමවස්ථිතඃ  ॥  2-
12॥

අහෝ  අහං  නමෝ  මහ්යං  දක්ෂෝ  නාස්තීහ  මත්සමඃ  ।
අසංස්පෘශ්ය  ශරීරේණ  යේන  විශ්වං  චිරං  ධෘතම්  ॥  2-13॥

අහෝ  අහං  නමෝ  මහ්යං  යස්ය  මේ  නාස්ති  කිංචන  ।
අථවා  යස්ය  මේ  සර්වං  යද්  වාඞ්මනසගෝචරම්  ॥  2-14॥

ජ්ඤානං  ජ්ඤේයං  තථා  ජ්ඤාතා  ත්රිතයං  නාස්ති
වාස්තවම්  ।
අජ්ඤානාද්  භාති  යත්රේදං  සෝऽහමස්මි  නිරංජනඃ  ॥  2-15॥

ද්වෛතමූලමහෝ  දුඃඛං  නාන්යත්තස්යාऽස්ති  භේෂජම්  ।
දෘශ්යමේතන්  මෘෂා  සර්වමේකෝऽහං  චිද්රසෝමලඃ  ॥  2-16॥

බෝධමාත්රෝऽහමජ්ඤානාද්  උපාධිඃ  කල්පිතෝ  මයා  ।
ඒවං  විමෘශතෝ  නිත්යං  නිර්විකල්පේ  ස්ථිතිර්මම  ॥  2-17
॥

න  මේ  බංධෝऽස්ති  මෝක්ෂෝ  වා  භ්රාංතිඃ  ශාංතා
නිරාශ්රයා  ।
අහෝ  මයි  ස්ථිතං  විශ්වං  වස්තුතෝ  න  මයි  ස්ථිතම්  ॥  2-18
॥

සශරීරමිදං  විශ්වං  න  කිංචිදිති  නිශ්චිතම්  ।
ශුද්ධචින්මාත්ර  ආත්මා  ච  තත්කස්මින්  කල්පනාධුනා  ॥
2-19॥

ශරීරං  ස්වර්ගනරකෞ  බංධමෝක්ෂෞ  භයං  තථා  ।
කල්පනාමාත්රමේවෛතත්  කිං  මේ  කාර්යං  චිදාත්මනඃ  ॥  2-
20॥

අහෝ  ජනසමූහේऽපි  න  ද්වෛතං  පශ්යතෝ  මම  ।
අරණ්යමිව  සංවෘත්තං  ක්ව  රතිං  කරවාණ්යහම්  ॥  2-21॥

නාහං  දේහෝ  න  මේ  දේහෝ  ජීවෝ  නාහමහං  හි  චිත්  ।
අයමේව  හි  මේ  බංධ  ආසීද්යා  ජීවිතේ  ස්පෘහා  ॥  2-22॥

අහෝ  භුවනකල්ලෝලෛර්විචිත්රෛර්ද්රාක්  සමුත්ථිතම්
।
මය්යනංතමහාංභෝධෞ  චිත්තවාතේ  සමුද්යතේ  ॥  2-23॥



මය්යනංතමහාංභෝධෞ  චිත්තවාතේ  ප්රශාම්යති  ।
අභාග්යාජ්ජීවවණිජෝ  ජගත්පෝතෝ  විනශ්වරඃ  ॥  2-24॥

මය්යනංතමහාංභෝධාවාශ්චර්යං  ජීවවීචයඃ  ।
උද්යංති  ඝ්නංති  ඛේලංති  ප්රවිශංති  ස්වභාවතඃ  ॥  2-25॥

